
Найсвяцейшае Сэрца Езуса, прыйдзі Валадарства Тваё 
праз Беззаганнае Сэрца Марыі.
Набажэнства перапрашэння Беззаганнага Сэрца Марыі 
ў першую суботу месяца
Адарацыя Найсвяцейшага Сакрамэнту

Спеў на выстаўленне

К.: Схілім галовы перад нашым Панам, укрытым у таямніцы Найсвяцейшага Сакрамэнту. Няхай усе сэрцы адкрыюцца на прысутнасць Бога. Паўтарайма словы малітвы Анёла з Фацімы:

О Божа мой, веру ў Цябе, праслаўляю Цябе, давяраю Табе і люблю Цябе.

Прашу ў Цябе прабачэння для тых, хто не верыць у Цябе, не праслаўляе Цябе, не давярае Табе і не любіць Цябе.

О Найсвяцейшая Тройца — Айцец, Сын і Дух Святы.

З глыбокаю пакораю хвалу Табе аддаю і ахвярую Табе Найсвяцейшае Цела 
і Кроў, Душу і Боскасць Пана нашага, Езуса Хрыста, прысутнага на ўсіх алтарах свету, як перапрашэнне за знявагі, святатацтва і абыякавасць, якімі Яго абражаюць.

Праз бясконцыя заслугі Яго Найсвяцейшага Сэрца і праз заступніцтва Беззаганнага Сэрца Марыі прашу ў Цябе ласкі навяртання бедных грэшнікаў.

Акт прысвячэння Беззаганнаму Сэрцу Маці Божай

Беззаганная Маці Бога, Твой Сын хацеў, каб мы прынялі Цябе як Маці і каб Ты навучыла нас ісці следам за Ім. Ён жадаў, каб Ты падтрымлівала нас сваёю матчынаю апекаю. Твайму Беззаганнаму Сэрцу аддаём усё нашае жыццё, нашую радасць і смутак. Няхай нашае жыццё стане гімнам праслаўлення Бога.

Прысвячаем Табе сем’і нашага краю. Няхай яны стануць падобнымі да Тваёй сям’і ў Назарэце, каб усе адчувалі і спазнавалі ў іх любоў Бога.

Тваёй апецы аддаём увесь Касцёл, асабліва яго пастыраў. Выпрасі нам 
у cвайго Сына ласку любові да Касцёла, які так часта на працягу гісторыі праходзіў праз выпрабаванні. 
Аддаём Табе дзяцей і моладзь нашай краіны. Выпрасі для нашага народа шматлікія пакліканні да святарства і кансэкраванага жыцця. 
Выпрасі таксама святасць для сужэнцаў.

Даручаем Табе хворых і церпячых. Будзь з намі, калі слабее наша надзея. Заступіся за нас, каб мы станавіліся ўсё больш сумленнымі і праведнымі людзьмі. 
Твайму Беззаганнаму Сэрцу давяраем нашую сучаснасць і будучыню. Амэн.
Малітва перапрашэння 

О праслаўлёная Дзева Марыя, Маці Бога і Маці наша! Узглянь з любоўю на нас, бедных грэшнікаў, якія ў розных пакутах і перажываннях вымушаны выслухоўваць абразы і знявагі супраць Твайго Беззаганнага Сэрца. О, як гэтыя бязбожныя выпады абражаюць Цябе, Беззаганная Панна, адначасова зневажаючы бясконцую веліч Айца і Адзінароднага Яго Сына Езуса Хрыста. Яны змушаюць Найвышэйшую Справядлівасць да гневу і суровай кары.

Нягледзячы на ўласную мізэрнасць і бездапаможнасць, мы хочам зрабіць усё, каб спыніць гэтыя знявагі і блюзнерствы. О наша Найсвяцейшая Маці, мы прагнем ушаноўваць Цябе і ўсім сэрцам любіць, бо гэтага чакае ад нас Бог. 
І менавіта таму, што мы Цябе любім, мы зробім усё, што толькі зможам, каб усе Цябе ўшаноўвалі і любілі.

О Наймілейшая наша Маці, Прытулак грэшнікаў, прымі гэтае перапрашэнне ад нас і ад нашых супольнасцяў. Прымі яго таксама як перапрашэнне за тых, хто, не ўсведамляючы, што гаворыць, бязбожна абражае Цябе. 

Выпрасі для іх у Бога ласку навяртання, каб праз удзеленую ім ласку яшчэ больш выявілася Твая Мацярынская дабрыня, моц і міласэрнасць. Няхай і яны далучацца да гэтай пашаны і разам з намі праслаўляюць Тваю святасць 
і дабрыню, абвяшчаючы, што Ты — благаслаўлёная між жанчынамі, Каралева паннаў, Маці Бога, Беззаганнае Сэрца якой не стамляецца ў чулай любові да кожнага чалавека. Амэн.

Ружанец перапрашэння Беззаганнага Сэрца Марыі
Малітва перад Ружанцам
Молімся: О Марыя, праз набажэнствы першых суботаў месяца прагнем перапрасіць за пяць відаў знявагаў і абразаў Твайго Беззаганнага Сэрца. Прымі гэтае наша перапрашэнне за блюзнерствы, скіраваныя супраць Твайго Беззаганнага Зачацця, Твайго Дзявоцтва і Твайго Божага Мацярынства. Ахвяруючы Табе гэтае наша перапрашэнне, просім прабачэння для тых, хто не прызнае Цябе за Маці ўсяго чалавецтва і хто сее ў сэрцах дзяцей абыякавасць, ігнараванне і нават нянавісць да Цябе. Урэшце прагнем перапрасіць за знявагі, прычыненыя Табе тымі, хто зневажае Твае святыя выявы. 

Маці Божая, аддаем Табе нашыя сэрцы. Ачысці іх, распалі ў іх любоў. Выпрасі нам святло Духа Святога, каб мы маглі пазнаць волю Божую і выканаць яе з Тваёй дапамогаю.

Жадаючы суцешыць і перапрасіць Тваё Беззаганнае Сэрца, распачынаем малітву Святога Ружанца. 
Веру ў Бога, Айца ўсемагутнага, Стварыцеля неба і зямлі, і ў Езуса Хрыста, Сына Яго адзінага, Пана нашага, які быў зачаты ад Духа Святога, нарадзіўся з Дзевы Марыі, замучаны пры Понцкім Пілаце, укрыжаваны, памёр і быў пахаваны; зышоў да адхлані, на трэці дзень уваскрос з памерлых, узышоў на неба, сядзіць праваруч Бога Айца ўсемагутнага, адтуль прыйдзе судзіць жывых і памерлых. Веру ў Духа Святога, святы Касцёл каталіцкі, еднасць святых, адпушчэнне грахоў, уваскрашэнне цела, жыццё вечнае. Амэн.

Ойча наш, каторы ёсць у небе, свяціся iмя Тваё, прыйдзi Валадарства Тваё, будзь воля Твая як у небе, так i на зямлi. Хлеба нашага штодзённага дай нам сёння і адпусцi нам правіны нашы, як i мы адпускаем вiнаватым нашым, і не ўводзь нас у спакусу, але збаў нас ад злога. Амэн.

(Тры першыя Вітай, Марыя маюць спецыяльны дадатак, які кіраўнік можа прачытаць напрыканцы першай часткі малітвы.)
Вітай, Марыя, поўная ласкі, Пан з Табою, благаслаўлёная Ты між жанчынамі і благаслаўлёны плод улоння Твайго, Езус, сыноўняя любоў якога загадала паказаць нам Беззаганнае Сэрца Марыі, абвітае цернямі.
Святая Марыя, Маці Божая, маліся за нас, грэшных, цяпер і ў хвіліну смерці нашай. Амэн. 
Вітай, Марыя, поўная ласкі, Пан з Табою, благаслаўлёная Ты між жанчынамі і благаслаўлёны плод улоння Твайго, Езус, сыноўняя любоў якога загадала прасіць нас аб перапрашэнні за знявагі Беззаганнае Сэрца Яго Маці.
Святая Марыя, Маці Божая, маліся за нас, грэшных, цяпер і ў хвіліну смерці нашай. Амэн.
Вітай, Марыя, поўная ласкі, Пан з Табою, благаслаўлёная Ты між жанчынамі і благаслаўлёны плод улоння Твайго, Езус, сыноўняя любоў якога загадала ўказаць на грахі супраць Беззаганнага Зачацця Яго Найсвяцейшай Маці.
Святая Марыя, Маці Божая, маліся за нас, грэшных, цяпер і ў хвіліну смерці нашай. Амэн.

Хвала Айцу і Сыну, і Духу Святому. Як была спрадвеку, цяпер і заўсёды, і на векі вечныя. Амэн.

Молімся Таямніцы святла.
Таямніца І. Хрост Езуса ў Ярдане

Пан Езус, нявінны, прымае наш грэх і сыходзіць у ваду ў знак ачышчэння. Айцец абвяшчае Яго ўмілаваным Сынам і заклікае, каб мы Яго слухалі.

Пане, Ты ачысціў нас вадою хросту і даў свайго Духа. Дапамажы, каб мы прымалі Тваю бязмежную любоў і дзяліліся гэтай любоўю з бліжнімі.
У гэтай таямніцы будзем перапрашаць Беззаганнае Сэрца Марыі за недахоп веры і паслухмянасці многіх людзей, якія не хочуць слухаць Бога і Яму служыць.

Пасля кожнай малітвы Вітай, Марыя чытаецца просьба: Захавай і памнож у нас веру ў Тваё Беззаганнае Зачацце.

Ойча наш…, Вітай, Марыя…(10 разоў), Хвала Айцу…

Паўтараем пасля кожнай таямніцы: 

Няхай будзе праслаўлёны Найсвяцейшы Сакрамэнт, праўдзівае Цела і Кроў Пана нашага Езуса Хрыста.

О мой Езу, прабач нам грахі нашыя, захавай нас ад агню пякельнага, правядзі ўсе душы на неба і дапамажы асабліва тым, каму найбольш патрэбна Твая міласэрнасць.

О Марыя, без граху першароднага зачатая, маліся за нас, хто ў Цябе паратунку шукае, і за тых грэшных, хто Табою пагарджае, асабліва за ворагаў Касцёла і даручаных Табе.

Найсвяцейшае Сэрца Езуса, прыйдзі Валадарства Тваё праз Беззаганнае Сэрца Марыі.

Таямніца ІІ. Езус аб’яўляе сябе на вяселлі ў Кане

Езус перамяняе ваду ў віно і тым самым аб’яўляе сваю Боскасць. Марыя першая не толькі паверыла ў Яго, але і даверылася Яму. I таму з даверам Марыя гаворыць: «Тое, што Ён скажа вам, зрабіце» (Ян 2,5).

На Яе словы Езус выяўляе сваю Боскую моц, каб дапамагчы людзям.

У гэтай таямніцы будзем перапрашаць Беззаганнае Сэрца Марыі за тое, што так шмат людзей не прызнае Яе заступніцтва перад Богам і не шукае ў Яе дапамогі і апекі.

Пасля кожнай малітвы Вітай, Марыя чытаецца просьба: Захавай і памнож у нас веру ў Тваё непарушнае Дзявоцтва.

Ойча наш…, Вітай, Марыя…(10 разоў), Хвала Айцу…

Таямніца ІІІ. Абвяшчэнне Божага Валадарства і заклік да навяртання

Езус, пачынаючы сваю збаўчую місію, навучаў: «Наблізілася Валадарства Божае; кайцеся і верце ў Евангелле» (Мк 1,15). Пане, Ты ведаеш усе нашыя думкі і ўчынкі. Ты ведаеш, колькі ў іх граху. Навучы нас змагацца з імі і давяраць магутнасці Тваёй міласэрнасці.

У гэтай таямніцы будзем перапрашаць Беззаганнае Сэрца Марыі за грахі людзей, якія не думаюць пра вечнасць і не клапоцяцца пра чысціню сваёй душы і свайго сумлення.
Пасля кожнай малітвы Вітай, Марыя чытаецца просьба: Захавай і памнож у нас веру ў Тваю годнасць сапраўднай Божай Маці.

Ойча наш…, Вітай, Марыя…(10 разоў), Хвала Айцу…

Таямніца ІV. Перамяненне Езуса на гары Табор

Пан Езус на гары Табор паказвае ўмілаваным вучням сваю Боскасць. Захапленне вучняў настолькі вялікае, што яны хочуць застацца там назаўсёды. Яны яшчэ не ведаюць, што шлях Езуса да хвалы будзе весці таксама праз цярпенне ў Аліўным садзе. Такія шляхі чалавечага жыцця — праз крыж да святла.

Пане, дзякуем Табе за тую радасць, што прыносіць нам вера, але просім таксама, каб Ты ўзмацняў нас і перамяніў у сапраўдных дзяцей Божых.

У гэтай таямніцы будзем перапрашаць Беззаганнае Сэрца Марыі за недахоп у сучасным свеце духу адрачэння і ахвяры.

Пасля кожнай малітвы Вітай, Марыя чытаецца просьба: Захавай і памнож у нас шанаванне і любоў да Тваіх абразоў.

Ойча наш…, Вітай, Марыя…(10 разоў), Хвала Айцу…

Таямніца V. Устанаўленне Эўхарыстыі

Пасля цуду размнажэння хлеба Езус сказаў: «Хто спажывае Маё Цела і п’е Маю Кроў, мае жыццё вечнае» (Ян 6,54). На Апошняй Вячэры вучні атрымалі Яго Цела і Кроў, а таксама пачулі заданне: «Гэта чыніце на Маю памяць» (Лк 22,19). Касцёл выконвае гэтае заданне больш за 2000 гадоў і нястомна запрашае нас на гасціну пры эўхарыстычным стале. Пане, Ты даеш нам сябе ў святой Камуніі. Дапамажы, каб мы заўсёды годна прымалі Цябе і ніколі не аддаліліся ад Цябе.

У гэтай таямніцы будзем перапрашаць Беззаганнае Сэрца Марыі за нягоднае прыняцце святой Камуніі і за ўсялякую абыякавасць у адносінах да Езуса, прысутнага ў Найсвяцейшым Сакрамэнце.

Пасля кожнай малітвы Вітай, Марыя чытаецца просьба: Распалі ва ўсіх сэрцах прагу набажэнства і любоў да Цябе.

Ойча наш…, Вітай, Марыя…(10 разоў), Хвала Айцу…
Малітва на заканчэнне

Каралева Ружанца Святога, наша Фацімская Пані! Дзякуем Табе за дапамогу, якую Ты нам аказала. Тваё Фацімскае пасланне — гэта праява Мацярынскай любові. Ты прагнеш усіх уратаваць і кожнага хочаш правесці на Неба.

Хвала і праслаўленне Айцу і Сыну, і Духу Святому за гэтую поўную велічы Каралеву Неба, за Яе Фацімскае пасланне і за выслухоўванне нашых просьбаў. Амэн.

Малітва перад медытацыяй
Маці Найсвяцейшая, Беззаганная Марыя! У першыя суботы месца Ты адкрываеш сваё Беззаганнае Сэрца для ўсіх, хто прагне прыняць у сваё сэрца гэтыя найважнейшыя знакі, якія Бог паказаў нам у Фаціме. Прашу, адкрый перад намі сваё Сэрца. Асмельваемся прасіць аб гэтым з цалкавітай пакорай, а таксама з дзіцячаю адвагаю, таму што хочам наследаваць Цябе у вернасці Богу, таму што хочам жыць любоўю да Твайго Сына, таму што прагнем заўсёды трываць у стане ласкі, і нарэшце, таму, што прагнем ўсё, што толькі можам, ахвяраваць у духу ўміласціўлення за грахі тых людзей, якія зневажаюць і абражаюць Цябе. Дапамажы, каб сэрцы нашыя станавіліся ўсё больш любымі Табе, больш блізкімі Табе, больш падобнымі да Твайго Беззаганнага Сэрца. Амэн.

Медытацыя
Разважанне над таямніцаю IV часткі ІІІ (Святла)

ПЕРАМЯНЕННЕ ЕЗУСА НА ГАРЫ ТАБОР

(паводле св. Уршулі Ледухоўскай)

З Евангелля паводле святога Мацвея (Мц 17, 1–3, 5–6, 8–9):

…Узяў Езус Пятра, Якуба і Яна, брата ягонага, і павёў іх адных на высокую гару, і перамяніўся перад імі. Аблічча Ягонае заззяла, як сонца, і адзенне Ягонае стала белае, як святло. І вось, з’явіліся ім Майсей і Ілля, і размаўлялі з Ім.  <...> … Cветлае воблака агарнула іх, а голас з воблака сказаў: «Гэта Сын Мой умілаваны, якога Я ўпадабаў. Яго слухайце». Пачуўшы гэта, вучні ўпалі ніцма і вельмі спалохаліся. <...> Узняўшы вочы, яны нікога не ўбачылі, акрамя аднаго Езуса. Калі сыходзілі з гары, Езус загадаў ім, кажучы: «Нікому не кажыце пра бачанне, пакуль Сын Чалавечы не ўваскрэсне».

Толькі трох апосталаў Езус узяў на гару Табор, і толькі яны сталі сведкамі Яго перамянення. Так павінна было стацца, каб тыя, хто павінен быў даваць сведчанне Хрысту, бачылі Яго ў хвале. Але перад светам Езус яе хавае. Увесь народ будзе глядзець на Яго прыніжэнне і пакорнасць на крыжы, а для хвалы выбраныя толькі трое. Здавалася б, што для Тваёй справы, Езу, усё ж патрэбнае было аб’яўленне Тваёй хвалы. Але Божыя шляхі — гэта адно, шляхі людской мудрасці — гэта іншае.

Езу, Ты менавіта на прыніжэнні і пакорнасці будуеш сваю справу, хаваеш сваю веліч і нібы ганарышся сваёю знешняю слабасцю і прыніжэннем.

Як далёка я ад такога разумення Тваіх шляхоў! Наколькі для мяне часам важная мая хвала, тое, каб усе бачылі маю дзейнасць, ведалі пра маю працу, вартасці! Як моцна я адмаўляюся ад усяго таго, што магло б хоць цень на мяне кінуць, паказаць мяне ў хоць трохі горшым святле, чым я таго жадаю. Я не зношу, калі мяне хтосьці папракае нават з вока на вока, а што ўжо казаць пра публічнае ганьбаванне. І замест таго, каб ясна сказаць сабе, што гэтая агіда да ўсяго, што хоць крыху прыніжае мяне, з’яўляецца праяваю скрытай пыхі, я апраўдваюся, унушаю сабе, што гэта толькі для дабра справы, для дабра іншых… Пыха заўсёды знойдзе апраўданні, бо забывае, што Бог будаваў сваю найвышэйшую справу «на пакоры сваёй слугі».

Езу, дай мне такую сціпласць, якая не імкнецца пастаянна праяўляць сваё «я», якая ўмее ўтаймоўваць жаданне паказаць сябе, зацікавіць сабою, усюды крычаць: «Гэта я, гэта я».

Езус у хвале… Яго аблічча святлейшае за сонца, шаты — белыя, як снег, а Апосталы ў захапленні забываюцца пра ўвесь свет. Яны прагнуць аднаго — мець магчымасць застацца тут назаўсёды і больш не вяртацца да жыцця з яго цяжкасцямі і клопатамі.

Езу, як было б цудоўна, калі б я пазнала Цябе, бачыла Цябе ў Тваёй Боскай хвале ў табэрнакулюме! Я таксама сказала б: «Не пакіну больш святыні Тваёй, Пане, застануся з Табою назаўсёды, не турбуючыся пра ўвесь свет, пра тое, што ў ім адбываецца. Жадаю толькі Цябе, Ты — мой адзіны, любы, мой Пан і маё ўсё!

Але Ты, Пане, гэтага не хочаш — часам на хвілінку паказваеш маёй беднай душы праменьчык свайго хараства, але тут жа тушыш яго і зноў клічаш да працы, да дзеяння, да цярпення. Тваё суцяшэнне толькі дае ўмацаванне на далейшае змаганне і святую бітву, гэтак жа, як было з Апосталамі. І я згодная на гэта, Пане! Неба будзе для радасці і адпачынку, а цяперашняе жыццё — для працы і цярпення. Толькі б заўсёды для Цябе — гэтага мне дастаткова…

Езу мой, я буду працаваць, змагацца, цярпець, але ўчыні, каб я не страчвала Цябе з поля зроку, каб я заўсёды ўглядалася ў Цябе — неабавязкова аточанага хвалою, але і паміраючага на крыжы. Каб я бачыла Цябе ў бліжніх, у працы, у радасці і ў цярпенні. Заўсёды Цябе, толькі Цябе. 

Тады маё жыццё стане Божым жыццём  — светлым і чыстым. Радасць і поспех не ўзвысяць мяне, цярпенне не расчаруе, бо Езус будзе са мною! А з Езусам усё заўсёды і ўсюды будзе добра.

«Гэта сын мой умілаваны, якога я ўпадабаў. Яго слухайце!» Верная душа ўсюды бачыць Езуса, і ў гэтым яе сіла, яе шчасце. Яна бачыць Яго ў табэрнакулюме, і таму для яе шчасце — кленчыць каля падножжа алтара і вачыма душы ўглядацца ў гэтую цудоўную постаць Езуса, якую яна так добра ведае дзякуючы чытанню Евангелля. Яна бачыць Яго ва ўласным сэрцы, калі раніцаю пасля святой Камуніі адпраўляецца на сваю працу. Езус — у ёй, і яна, звяртаючы позірк душы ў сваё нутро, бачыць там Пана… Яна бачыць Езуса ў радасцях, у задавальненнях, у светлыя хвіліны жыцця, бачыць Езуса ў крыжах і цярпеннях — і паўсюль Яго любіць, паўсюль. Якая гэта цудоўная лучнасць з Богам!

Езу, дай мне дасягнуць умення пастаянна бачыць Цябе, Пане. Малю Цябе аб гэтым…

Няхай маё жыццё будзе адным няспынным актам любові да Цябе, няхай кожны ўдар майго сэрца кажа Табе: «Я Цябе люблю!» Няхай усё ўва мне праслаўляе Цябе. Езу, будзь цалкам маім, поўнасцю маім, а я буду цалкам Тваёю. Дай мне ўсё больш любові, Ты ж ведаеш, што я нічога не ўмею, нічога не змагу без Тваёй ласкі, а я ж хачу любіць Цябе, мой добры Езу. Вазьмі маё сэрца, трымай яго ў сваіх руках і не выпускай.

Езус забараняе, каб гаварылі пра Яго хвалу, пра Яго веліч. Толькі пасля смерці Езуса Апосталам можна будзе гаварыць пра Яго перамяненне: пра бляск Боскай хвалы, які Яго ахінуў… 

Кожны любіць гаварыць пра свае вартасці. Гэта робіцца вельмі тонкім спосабам: нібы нічога такога, але каб было зразумела, што гэта я ўмею, гэта магу, гэта зрабіла…

Нашая бедная людская натура так любіць займацца сабою, што гатовая нават гаварыць пра сябе дрэнна, толькі б ніхто не мог забыцца пра яе. А ў гэтым самаабвінавачванні заўсёды тоіцца скрытая надзея, што калі яна сама прыніжае сябе на словах, то ўзамен пачуе пахвалу з вуснаў іншых і ўзвысіцца ў іх уяўленні. Калі хтосьці гаворыць пра сябе дрэнна, у гэтым часта ёсць пэўны фальш. Гэта робіцца для таго, каб дасягнуць цалкам супрацьлеглага выніку. 
Чалавеку, які абвінавачвае сябе, зусім не падабалася б, калі б яму верылі і тое самае пра яго паўтаралі. Давайце не будзем казаць пра сябе дрэнна, бо часам гэта найгоршы від ганарлівасці і зацікаўленасці сабою. 

Давайце не будзем казаць пра сябе добра, хваліцца, не будзем фанабэрыстымі. Калі зробім штосьці добрае, ахвяруйма гэта Богу, няхай гэта будзе толькі для Яго, а не для людзей. Навошта ж мы праз выхвалянне пазбаўляем вартасці нашыя добрыя ўчынкі? Езус жа сам вучыць нас, што левая рука не павінна ведаць таго, што робіць правая. Навошта ж распавядаць пра тое, што павінна быць вядомае толькі аднаму Богу? Навошта ж дзяліць паміж людзьмі тое, што цалкам павінна належаць Богу?

Давайце рупіцца пра непадзельнасць нашай працы, нашых ахвяраў, нашых добрых учынкаў, нашага самапрысвячэння. Усё — цалкам для Бога, а не для людзей. Калі распавядаеш пра гэта, то раздрабляеш цэлае на крышынкі, якія аддаеш людзям, а для Бога ўрэшце нічога не застаецца.

Увогуле як мага менш гавары пра сябе. Не пераймайся тым, што свет пра цябе кажа, няхай табе гэта будзе ўсё роўна, а старайся, калі гэта залежыць ад цябе, праходзіць праз гэты свет так, нібы цябе няма. Будзь як тая кветачка, што адкрывае свой вяночак толькі сонцу, — ты толькі ціхенька жыві для Бога, працуй для Бога, цярпі для Бога, а не для людзей. Навошта нам прызнанне свету, людзей? Яно толькі забірае ў нас заслугі, і нічога болей.

Мой добры Езу, які вялікі жаль мяне ахоплівае, калі я азіраюся на сваё жыццё. Колькі заслугаў я страціла, робячы для людскога вока тое, што павінна была ахвяраваць толькі Богу, і раскрываючы людзям таямніцы, якія павінны былі застацца паміж мною і маім Богам. Калі прыйдзе мой час стаць перад Божым судом, магчыма, усё тое, з чаго людзі здзіўляліся і што хвалілі, акажацца нявартасным, і маім адзіным ратункам будзе якісьці добры ўчынак, якаясьці ахвяра, што я прынесла пакрыёма, у таямніцы перад людзьмі — толькі для аднаго Бога. На шалях справядлівасці найбольш заважаць учынкі, ахвяры, малітвы, якія адрасаваныя толькі аднаму Богу!

Езу мой, аддаю Табе гэтую пастанову, прашу Цябе, паблагаславі яе: не гаварыць пра сябе ні добра, ні дрэнна.

Перамяні нас, Пане! Найсвяцейшая Панна Марыя, маліся за нас!

Суплікацыя

Святы Божа, Святы Моцны, Святы Несмяротны, 

змілуйся над намі! (Паўтараецца тройчы.)

Ад пажару, голаду, вайны і заразы, – барані нас, Божа!

Ад раптоўнай і неспадзяванай смерці, – сцеражы нас, Божа!

Каб Касцёл свой святы каталіцкі 

бараніць і ўзвышаць меў ласку, – Цябе просім, Божа!

Каб Айца Святога і ўсе духоўныя станы 

ў пабожнай еднасці захаваць меў ласку, – Цябе просім, Божа!

Каб нас у святой службе Тваёй умацаваць меў ласку, – Цябе просім, Божа!

Каб нас да шчырага пакаяння давесці меў ласку, – Цябе просім, Божа!

Каб ураджай даць і захаваць яго меў ласку, – Цябе просім, Божа!

Мы, грэшныя, Цябе, Бога, просім, – нас пачуй, о Божа!
О, Езу, Сыне Бога Жывога, – змілуйся над намі!
О, Марыя, Панна і Маці Божая, – заступіся за нас!
Малітва праслаўлення

Хай будзе Бог праслаўлёны.

Хай славіцца імя Яго святое.

Хай будзе праслаўлёны Езус Хрыстус, 


сапраўдны Бог і Чалавек сапраўдны.

Хай будзе ўзвялічана імя Хрыстова.

Хай будзе праслаўлена Найсвяцейшае Сэрца Езуса.

Хай будзе праслаўлена Найдаражэйшая Кроў Езуса.

Хай будзе ўзвялічаны Езус Хрыстус 


у Найсвяцейшым Сакрамэнце.

Хай будзе праслаўлены Дух Святы Суцяшыцель.

Хай будзе ўшанавана Найсвяцейшая Панна Марыя.

Хай будзе ўшанавана Яе святое і беззаганнае зачацце.

Хай будзе ўшанавана поўнае хвалы Яе ўнебаўзяцце.

Хай будзе ўшанавана імя Марыі, Панны і Маці.

Хай будзе ўшанаваны святы Юзаф, Яе прачысты абраннік.

Хай славіцца Бог у сваіх анёлах і ўсіх святых. Амэн.

Лiтанiя да Найсвяцейшай Панны Марыi (Ларэтанская)

Кiрые, элейсон, Хрыстэ, элейсон, Кiрые, элейсон,

Хрыстэ, пачуй нас, Хрыстэ, выслухай нас.

Ойча з неба, Божа, – змiлуйся над намi.

Сыне, Адкупіцель свету, Божа, 

Духу Святы, Божа, 

Святая Тройца, адзiны Божа, – змiлуйся над намi.

Святая Марыя, 
 – малiся за нас.

Святая Багародзіца,

Святая Панна над паннамi,

Мацi Хрыстова,

Мацi Касцёла,

Мацi ласкi Божай,

Мацi міласэрнасці,

Мацi надзеі,
Маці прачыстая,

Мацi беззаганная,

Мацi непарушная,

Маці нявінная,

Мацi наймiлейшая,

Мацi найцудоўнейшая,

Мацi добрай рады,

Мацi Стварыцеля,

Мацi Збавiцеля,

Панна наймудрэйшая,

Панна, хвалы годная,

Панна праслаўлёная,

Панна магутная,

Панна ласкавая,

Панна верная,

Люстра справядлiвасцi,

Сталiца мудрасцi,

Прычына нашай радасцi,

Святыня духоўная,

Святыня хвалебная,

Святыня слаўная пабожнасцi,

Ружа містычная,

Вежа Давiдава,

Вежа з косцi слановай,

Залаты доме,

Каўчэг Запавету,

Брама нябесная,

Зорка ранiшняя,

Аздараўленне хворых,

Прытулак грэшных,

Палёгка мігрантаў,
Суцяшальнiца засмучаных,

Успамога хрысціянаў,

Каралева анёлаў,

Каралева патрыярхаў,

Каралева прарокаў,

Каралева Апосталаў,

Каралева мучанiкаў,

Каралева веравызнаўцаў,

Каралева паннаў,

Каралева ўсiх святых,

Каралева, без граху першароднага зачатая,

Каралева ўнебаўзятая,

Каралева Ружанца святога,

Каралева сем’яў,

Каралева супакою, 

Каралева Беларусі, – малiся за нас.

Баранку Божы, якi бярэш на сябе грахi свету, – даруй нам, Пане.
Баранку Божы, якi бярэш на сябе грахi свету, – выслухай нас, Пане.

Баранку Божы, якi бярэш на сябе грахi свету, – змiлуйся над намi.

К.: Малiся за нас, Святая Багародзіца.

Н.: Каб сталiся мы годнымi абяцанняў Хрыстовых.

К.: Молiмся: Просім Цябе, Пане Божа, дазволь нам, слугам Тваім, цешыцца трывалым здароўем душы і цела, і праз слаўнае заступніцтва Найсвяцейшай заўсёды Панны Марыі май ласку вызваліць нас ад цяперашняга смутку і адарыць вечнай радасцю. Праз Хрыста, Пана нашага.

Н.: Амэн.

Тваёй абароне

Тваёй абароне аддаёмся, Святая Багародзіца, у нашых патрэбах не пагарджай маленнем нашым. I ад усялякай злой прыгоды выбаўляй нас заўсёды, Панна хвалебная i благаслаўлёная.

О Панi наша, Апякунка наша, Суцяшальнiца наша, Ты Заступніца наша, з Сынам сваiм нас паяднай, Сыну свайму нас даручай, Сыну свайму нас аддавай.

Малiтва св. Бэрнарда

Памятай, о Найсвяцейшая Панна Марыя, што нiколi не здаралася, каб пакiнула таго, хто да Цябе ўцякае, Цябе на дапамогу клiча, Тваёй апекi просiць. Гэтым даверам натхнёны, да Цябе, о Панна над паннамi i Мацi наша, iмкнуся, да Цябе прыходжу, перад Табою, грэшны, плачучы, стаю. О Мацi Слова, не пагарджай словамi маiмi, але пачуй iх ласкава i выслухай. Амэн. 

Спеў на заканчэнне адарацыі.

Пасля заканчэння адарацыі 

Каб атрымаць адпуст памолімся ў інтэнцыях Папы Рымскага:

Веру ў Бога... Ойча наш... Вітай, Марыя... Хвала Айцу...

Дадатак

Падчас аб’яўленняў у Фаціме Маці Божая паабяцала тым, хто будзе перапрашаць Яе Беззаганнае Сэрца ў першыя суботы, што Яна будзе прысутнічаць у хвіліну іх смерці «разам з усімі ласкамі, патрэбнымі для збаўлення».

Гэта датычыць пяці відаў знявагаў і абразаў, якімі зневажаецца Беззаганнае Сэрца Марыі»:

1. Абраза Беззаганнага Зачацця.

2. Абраза Яе Дзявоцтва.

3. Абраза Яе Божага Мацярынства.

4. Усе тыя знявагі, якімі імкнуцца адкрыта пасеяць у сэрцах дзяцей абыякавасць, пагарду і нават нянавісць да Беззаганнай Маці.

5. Блюзнерствы, якімі зневажаюць Маці Божую ў Яе святых выявах.

Умовы перапрашэння Беззаганнага Сэрца Марыі:

Умовы, якія павінны выканаць тыя вернікі, якія ўдзельнічаюць у набажэнствах першых суботаў месяца:
1. Споведзь у першую суботу месяца (пры неабходнасці, да споведзі можна пайсці за дзень ці за два да першай суботы, памятаючы пра інтэнцыю: перапрашэнне і ўміласціўленне Беззаганнага Сэрца Марыі за ўсе знявагі).

2. Святая Камунія ў першую суботу месяца (святую Камунію мы павінны ахвяраваць у інтэнцыі перапрашэння і ўміласціўлення Беззаганнага Сэрца Марыі).

3. Ружанец перапрашэння (5 таямніцаў).

4. Медытацыя (разважанне) над таямніцай (15 хвілін).

Малітва перад споведдзю (1)
Божа, я прагну прыступіць да святога сакрамэнту паяднання, каб атрымаць прабачэнне за ўчыненыя грахі, асабліва за тыя, якімі, свядома ці несвядома, я прычыніў (прычыніла) боль Беззаганнаму Сэрцу Марыі. Праз гэтую споведзь прашу ласкі Божай міласэрнасці для мяне, а таксама для бедных грэшнікаў, каб Беззаганнае Сэрца Марыі затрыумфавала сярод нас.

Езу, Ты паказаў нам пагрозу граху, які вядзе людскія душы да вечнага асуджэння, узглянь на ўсіх тых, хто знаходзіцца ў няволі зла. Я прыступаю да святой споведзі як іх брат (сястра), адказны(-ая) за іх лёс. Прашу, няхай ласкі, якія выплываюць з гэтага сакрамэнту, будуць дадзеныя не мне, а тым душам, якім яны найбольш патрэбныя. Збаўца свету, які ўказаў на Беззаганнае Сэрца сваёй Маці, пранізанае цернямі людскіх грахоў! Я прагну праз гэтую святую споведзь перапрасіць і ўміласцівіць за зло, якое раніць Сэрца Тваёй Маці. Няхай духоўныя даброты, якія Ты хочаш мне ўдзяліць, пройдуць спачатку праз Беззаганнае Сэрца Марыі, несучы Ёй палёгку і суцяшэнне. Езу, Сыне Марыі, удзялі мне гэтую ласку, каб я быў(была) годны(-ая) ўміласцівіць церпячае Сэрца Тваёй Беззаганнай Маці. Амэн.

Малітва перад споведдзю (2)
Божа, прагну прыступіць да сакрамэнту пакаяння, каб атрымаць прабачэнне за ўчыненыя грахі, асабліва за тыя, якімі свядома ці несвядома я прычыніў (прычыніла) боль Беззаганнаму Сэрцу Марыі. Прагну праз гэтую споведзь атрымаць Тваю, Божа, міласэрнасць для мяне, а таксама для бедных грэшнікаў, каб Беззаганнае Сэрца Марыі затрыўмфавала сярод нас. Амэн.

Малітва пасля споведзі 
Езу, мой Збаўца! Ты памёр за нас на крыжы, каб вывесці чалавецтва з няволі граху і адчыніць усім душам браму ў неба. Дзякую Табе за тое, што ў сакрамэнце паяднання Ты даў мне сваё прабачэнне і дакрануўся ласкай міласэрнасці. Прашу Цябе, мой Збаўца, не дазваляй мне ніколі адысці ад Цябе, не дазваляй мне быць для Цябе і для бліжніх прычынаю смутку і цярпення. Мой Пане, так шмат душаў ідзе па свеце, адварочваючыся ад Цябе, шляхам, які вядзе да асуджэння, памнажаючы зло ў свеце. Прашу, злітуйся таксама над гэтымі грэшнымі дзецьмі і ўратуй іх ад пекла! Ахвярую Табе маю споведзь у інтэнцыі ўміласціўлення за іх грахі, ахвяруючы Табе мой штодзённы крыж, цярпенні, цяжкасці і хваробы. Прашу ў Цябе ласкі перапрашэння і кампенсацыі за грахі гэтых маіх братоў і сясцёр супраць Беззаганнага Сэрца Тваёй Маці. Амэн.

Малітва пасля св. Камуніі (1)
Езу, Валадар спрадвечнай Любові, люблю Цябе і прымаю з любоўю як Валадара майго сэрца. Прашу Цябе, схавай мяне назаўсёды ў Тваім Боскім Сэрцы і прымі маё жыццё як знак удзячнасці за дар збаўлення, які Ты даеш мне праз заступніцтва Беззаганнага Сэрца Марыі. О чулая Маці, я прашу ў Цябе прабачэння за мае грахі, за грахі маёй сям’і, Айчыны і свету, якія раняць Тваё Беззаганнае Сэрца! Каб кампенсаваць Табе вялікія цярпенні, якія Ты перажываеш з-за нас, няўдзячных дзяцей, ахвярую Табе бясконцую Любоў Езуса, прысутнага ў маім сэрцы. З любоўю падпарадкоўваюся Твайму валадаранню, каб як мага хутчэй затрыумфавала Тваё Беззаганнае Сэрца. Маці Міласэрнасці, Прытулак грэшнікаў, маліся за нас! Амэн.

Малітва пасля св. Камуніі (2)
Найсвяцейшая Панна, Маці Бога і наша Маці! Яднаючыся з Тваім Сынам у св. Камуніі, прагну ўміласціўляць Цябе за грахі людзей супраць Твайго Беззаганнага Сэрца. Нягледзячы на сваю нікчэмнасць і бездапаможнасць, хачу зрабіць усё, каб кампенсаваць за ўсе абразы і блюзнерствы. Прагну, о Найсвяцейшая Маці, шанаваць Цябе і любіць усім сэрцам, бо гэтага чакае ад мяне Пан Бог. І менавіта таму, што я люблю Цябе, я зраблю ўсё, што ад мяне залежыць, каб усе шанавалі і любілі цябе. А Ты, мая наймілейшая Маці, Прытулак грэшнікаў, прымі гэтае ўміласціўленне, якое я ахвярую Табе, таксама за тых грэшнікаў, хто Цябе абражае і зневажае. Выпрасі ў Бога навяртанне для іх, каб праз дараваную ім ласку яшчэ больш стала бачнай Твая Мацярынская дабрыня, моц і міласэрнасць. Няхай і яны далучацца да гэтай пашаны і праслаўляюць Тваю святасць і дабрыню, абвяшчаючы, што Ты благаслаўлёная паміж жанчынамі, Маці Бога, Беззаганнае Сэрца якой нястомнае ў чулай любові да кожнага чалавека. Амэн.

Малітва да Маці Божай Фацімскай 

(паводле святога Яна Паўла ІІ) 

«Вітай, Марыя, поўная ласкі, Пан з Табою!»

Благаслаўлёная Ты, Марыя, пасланая Богам у Фаціму. Ты прынесла свету пасланне надзеі, заклік да малітвы і пакаяння, а таксама просьбу аб кампенсацыі за грахі, якія чыняць сучасныя людзі.

У той час, калі паволі набліжаецца спаўненне Тваіх словаў аб трыумфе Твайго Беззаганнага Сэрца, мы, удзельнічаючы ў гэтай навэнне, якая рыхтуе нас да стагадовага юбілею Тваіх фацімскіх аб’яўленняў, звяртаемся да Цябе ў духу любові, пакоры і бязмежнага даверу і, яднаючыся з усім Касцёлам, усклікаем да Цябе: «Тваёй абароне аддаёмся, Святая Багародзіца!»

Сёння стаім перад Табою, наша Маці, Маці нашых сем’яў, Маці людзей і ўсіх народаў. Ты ведаеш усе нашыя цярпенні і надзеі, Ты па-мацярынску адчуваеш усе змаганні паміж дабром і злом, паміж святлом і цемрай, якія ўскалыхваюць наш сучасны свет. Просім, прымі нашыя малітвы, скіраваныя ў Найсвяцейшым Духу да Твайго Сэрца, і атулі Мацярынскай любоўю наш чалавечы свет, які мы даручаем Табе, непакоячыся за зямны і вечны лёс нас саміх і ўсіх нашых братоў і сясцёр.

Ты казала са смуткам: «Шмат душаў ідзе на асуджэнне». Сваёй духоўнай дачцэ, Люцыі, Ты тлумачыла, што «сучасны свет заслугоўвае патопу больш, чым у часы Ноя», а ў сваёй фацімскай таямніцы пакінула нам папярэджанне: сёння свет заслужыў вялікую Божую кару. Толькі Бог можа змяніць ход нашай гісторыі, пакласці канец распаўсюджванню вакол нас цывілізацыі смерці, абудзіць у людзей прагненне будаваць новы, лепшы свет. Як вучні Хрыста, пакліканыя да Яго служэння, стоячы сёння перад Табою, мы прагнем разам з усім Касцёлам з’яднацца перад Тваім Беззаганным Сэрцам у прысвячэнні, з якім Твой Сын у любові да нас аддаў сябе Айцу: «І за іх Я пасвячаю сябе, каб і яны былі асвячаныя ў праўдзе» (Ян 17, 19). Прагнем з’яднацца з нашым Адкупіцелем у гэтым прысвячэнні за свет і за чалавецтва — у прысвячэнні, якое ў Яго Боскім Сэрцы мае моц перапрашэння і кампенсацыі за грахі.

Сёння аддаемся Табе безаглядна, каб кожны з нас быў «цалкам Твой», ажно на вякі, каб нішто не адлучыла нас ад Езуса, Збаўцы свету. Няхай нашае прысвячэнне ў еднасці з прысвячэннем Твайго Сына мае моц перамяніць навакольны свет. Няхай яно агорне ўсіх людзей і дапаможа перамагчы ўсялякае зло, якое дух цемры здольны пасяліць у сэрцы чалавека і ў яго ўчынках, — тое, якое ўжо распаліў у наш час.

Просім Цябе, Марыя! Пакажы нам сваё Беззаганнае Сэрца — шлях, які вядзе сучасны свет да Бога. Просім, «ад усялякай злой прыгоды выбаўляй нас заўсёды»!

Сярод мноства пагрозаў і няпэўнасці заўтрашняга дня ўсклікаем да Цябе з бязмежным даверам: дапамажы нам перамагчы жудасць зла, якое так лёгка ўкараняецца ў сэрцах сучасных людзей — зла, якое ў невымерных наступствах навісла над нашай сучаснасцю і, здаецца, перакрывае дарогі ў будучыню.

Ад голаду і вайны — выбаў нас!

Ад атамнай вайны, ад самазнішчэння, ад усіх войнаў — выбаў нас!
Ад грахоў супраць чалавечага жыцця, пачынаючы з хвіліны яго зачацця, — выбаў нас!
Ад нянавісці і прыніжэння годнасці дзяцей Божых — выбаў нас!
Ад усялякай несправядлівасці ў грамадскім жыцці краіны і ўсяго свету — выбаў нас!

Ад невыканання Божых запаведзяў — выбаў нас!

Ад спробаў знішчыць праўду пра Бога ў чалавечых сэрцах — выбаў нас!
Ад грахоў супраць Духа Святога — выбаў нас!

Прымі, наша Маці, гэтыя нашыя заклікі, напоўненыя цярпеннем усіх людзей, абуджаныя цярпеннем цэлых грамадстваў!

Дапамажы нам моцаю Духа Святога перамагаць усялякі грэх, грэх у кожным яго абліччы: у нас саміх і вакол нас.

Няхай наш дзіцячы давер будзе Тваёю прыладаю, якую Ты выкарыстаеш згодна з Божаю воляю, каб хутчэй настала цывілізацыя любові, каб сярод нас абудзілася вясна хрысціянства і расквітнела святасць жыцця — у нас, нашых сем’ях і ўсіх народах.

Няхай у гісторыі свету яшчэ раз аб’явіцца бязмежная магутнасць Адкуплення — магутнасць міласэрнай Любові! Няхай яна спыніць зло! Няхай пераменіць сумленні людзей! Няхай у Тваім Беззаганным Сэрцы для ўсіх адкрыецца святло надзеі!

Няхай Тваё Беззаганнае Сэрца зменіць свет! Амэн.

Ойча наш… Вітай, Марыя… Хвала Айцу…


